Cinsi məsələlər üzrə ekspertizanın aparılma xüsusiyyətləri. Mübahisəli cinsi hallar. Cinsin təyini. Cinsi yetkinliyin mayalandırma və mayalanma qabiliyyətinin təyin olunması.
Mübahisəli cinsi vəziyyətlərdə məhkəmə tibbi ekspertizası – həqiqi cinsiyyətin, cinsi yetişkənliyin, keçmiş, yaxud hazırkı hamiləliyin, keçmiş doğuşların, cinsi qabiliyyətin müəyyən olunması ilə əlaqədardır ki, bu da cinayət əməllərinin və mülki işlərin araşdırılmasında olduqca gərəklidir.
Həqiqi cinsiyyətin müəyyən olunması. Bəzi hallarda qadın və kişidə xarici cinsiyyət orqanlarının forması tam olaraq nə qadın, nə də kişi cinsiyyətinə uyğun gəlmir. Bu, insan orqanizminin embrional inkişaf pozulması ilə əlaqədar olub, uşaqlıq yolunun bağlı olması, kiçik və böyük cinsiyyət dodaqlarının bitişməsi, kişi cinsiyyət üzvünün xayalıqla bitişməsi, xayalığın bitişməməsi və s. kimi təzahür edə bilər. 
Həqiqi ikicinslilik (hermafroditizm) çox nadir hallarda rast gəlir. Bu zaman şəxsdə həm kişi, həm də qadın cinsiyyət vəziləri (xayalar və yumurtalıqlar) aşkar edilir. Belə şəxslərin xarici cinsiyyət orqanları isə ya qadın, ya da kişi cinsiyyətinə aid olur (müəyyən inkişaf qüsuru formasında da ola bilər). Çox zaman qeyri-həqiqi hermafroditizmə təsadüf edilir. Qeyri-həqiqi hermafroditizmdə bir cinsiyyətə aid olan şəxsdə digər cinsiyyətin cinsiyyət sisteminin müəyyən hissəsi tapılır. Qeyri-həqiqi qadın hermafroditlərində fəaliyyət göstərən yumurtalıqlarla yanaşı, kişi tipli xarici cinsiyyət üzvü, qeyri-həqiqi kişi hermafroditlərində isə funksional aktivliyə malik xayalarla bərabər, həm də qadın tipli xarici cinsiyyət orqanı olur.
Həqiqi cinsiyyətin müəyyən olunması zamanı cinsi fəaliyyəti müəyyənləşdirən göstəricilər (cinsi həvəsin, yaxud meyilin xarakteri, menstruasiyalar, pollüsiyalar), ikincili cinsi əlamətlər, cinsiyyət orqanlarının forması, daxili cinsiyyət vəzilərinin funksional aktivliyi nəzərə alınır, lakin qeyd etmək lazımdır ki, həqiqi cinsiyyətin diaqnostikasında həlledici rol cinsiyyət vəzilərinin və onların funksional fəaliyyətinin dəqiq aşkar edilməsinə məxsusdur. Bu kimi hallarda şəxsin müayinəsi stasionar şəraitdə komisyon olaraq, adətən endokrinoloq, nevropatoloq, uroloq və psixiatrın bilavasitə iştirakı ilə aparılır. Qeyri-həqiqi kişi və qadın hermafroditlərində həqiqi cinsiyyətin aşkar edilməsi sidikdə 17-ketosteroidlərə və genetik cinsi xromosom düzümünə əsasən müəyyən edilir (orqanizmin toxumalarının və qanın leykositlərinin nüvələrinin tədqiqi sayəsində). Qadınlarda xromosom düzümü qoşacinsi xromosomlar – XX , kişilərdə isə - XY xromosomları ilə xarakterizə olunur.
Cinsi yetişkənlik normal fizioloji akt kimi sağlamlığa heç bir ziyan vurmadan fortmalaşan bütün əsas cinsi funksiyaların (mayalandırma, döllənmə, əmizdirmə və s.) fiziki inkişaf dərəcəsi ilə müəyyən edilir.
Adətən, 14 yaşına çatmayan oğlan və qızlar cinsi baxımdan qeyri-yetişkən, 18 yaşında isə cinsi yetişkən hesab olunurlar. Ona görə də cinsi yetişkənliyin tədqiqi məhz 14-18 yaş intervalında aparılır. Qeyd etmək lazımdır ki, uzun müddət ərzində formalaşan cinsi yetişkənliyə coğrafi, sosial və s. faktorlar da təsir göstərir və bunlar mütləq nəzərə alınmalıdır. Cinsi həyat cinsi yetişkənliyin daha sürətlə baş verməsinə səbəb ola bilər.
Qızlarda cinsi yetişkənliyin müəyyən olunması hər bir konkret halda əlamətlər kompleksi əsasında aparılır: ümumi fiziki inkişaf, xarici və daxili cinsiyyət orqanlarının vəziyyəti, ikincili cinsi əlamətlərin, menstruasiyaların olması, çanağın ölçüləri və s. Oğlanlarda cinsi yetişkənliyin müəyyən olunması nadir hallarda aparılır ki, burada da ümumi fiziki inkişaf, xarici və daxili cinsiyyət orqanlarının funksional vəziyyəti və s. diqqət yetirilir.
Cinsi yetişkənliyi xarakterizə edən əlamətlər tam təzahür etdiyi zaman onun müəyyən olunması heç bir çətinlik törətmir, lakin konkret olaraq cinayət törədilməsi halı araşdırılarkən artıq qeyd etdiyimiz kimi bir neçə ilə formalaşan cinsi yetişkənliyin yeniyetmələrdə müəyyən edilməsi olduqca çətindir.
Cinsi qabiliyyətin müəyyən edilməsi nadir hallarda aparılan müayinələrdən olub, zorlama, əxlaqsız hərəkətlər və s. kimi cinayət hadisələrinin araşdırılması zmanı çox gərəkdir.
Qadınların cinsi qabiliyyəti – onlarda cinsi əlaqənin və mayalanma döllənmə qabiliyyətinin olmasının mümkünlüyü ilə müəyyən edilir. Cinsi əlaqədə ola bilməmək bir sıra səbəblərdən asılı ola bilər: xarici cinsiyyət orqanlarının anadangəlmə qüsurları (qısa uşaqlıq yolu və s.) , uşaqlıq yolunun girəcəyindəki kobud striktura törədən kobud çapıqlaşmalar, vaginizm (uşaqlıq yolu və çanaq əzələlərinin reflektor spazması) və s. Mayalanma qabiliyyətinin olmaması yaşla, müxtəlif xəstəliklərlə (uşaqlığın şişləri, zöhrəvi xəstəliklər, iltihabi xəstəliklər, keçmiş abortların fəsadı) və s. səbəblərlə əlaqədar ola bilər.
Kişilərin cinsi qabiliyyəti -  onlarda cinsi qabiliyyətin və mayalandırma, dölləndirmə qabiliyyətinin olmasının mümkünlüyü ilə müəyyənləşdirilir. Kişilərdə cinsi əlaqə qabiliyyətinin olmaması mərkəzi sinir sisteminin xəstəlikləri, xarici cinsiyyət orqanlarının anadangəlmə qüsurları, ağır xəstəliklər və s. ilə əlaqədar ola bilər. 
Dölləndirmə qabiliyyətinin olmaması eyakulyatda spermatozoidlərin olmaması (azoospermiya), ölü spermatozoidlərin olması (nekrospermiya), spermatozoidlərin irəliyə doğru hərəkət etməsi yaxud onların yerində duraraq rəqqasi hərəkətləri, xayaların inkişaf qüsurları, xayaların ümumiyyətlə olmaması ilə əlaqədardır. Toxum mayesinin (spermanın) laborator müayinəsi həlleici əhəmiyyət kəsb edir.
